
«Pathé Passé» 

S duet aim druurig stimmen und es macht aim so richtig wee, 
um d Kino in dr Innestadt isch es laider syt emene Wyyl gschee. 
Letscht Summer, denn hesch kenne dr lescht Film im Pathé gsee. 
Jo, laider isch au das jetz fyr immer uss dr Staine ewägg und passé.  
Hän mer doch vor kurzem wellen e Kino in der Baslerinnestadt bsueche, 
denn hänn mer glyy gmerggt ass das muesch eeländ wyt goo sueche. 
S goot nit nur uns so, keersch es au bi Andere wo ne Film wänn bueche, 
ass sii nach em suechen und sueche denn dien umme flueche. 

Nach ainige Kiliometer uf dr Suechi wirdsch es dernoo verstoo, 
fir e Kinofilm muesch halt usserhalb vo der Innestadt goo luege goo. 
In däm Joor hän mer das Thema Kino nit uff uns sitze loo, 
hän uns e Sujet iberleggt und uss em Waage e Kinosaal loo entstoo. 
 
An de Aabieter Nexflix, Disney und Co. s isch zem schysse, 
tuet sich die ganz Kinobranche d Zeen ussbysse. 
S gmainsame Kinoerlääbnis isch verbyy, s isch halt zem kotze. 
Mer wintsche vyyl Spass bim elai uff dyym Kanapee in d Kischte glotze. 
E grosses Mutiblex-Kino modärn und nei kasch im Stücki gsee. 
Ai Grund mee, ass au die letschte Kinos in dr Staine saagen adiee. 
E Yberaagebott im woorschte Sinn me muesses aifach saage. 
Leeri Sääl und e Luggen in dr Kasse duet men als Betryyber beklaage. 

Wenn de s Kino denn grad kasch dehaim veranschtalte, 
wotsch halt nimm in d Stadt in groosse Saal und nonen Alte. 
No isch es koo, wies het miesse koo, s Pathé het meisse biesse. 
S muess jetz halt syyni Door im Kiechli fir immer schliesse. 
E Renervazioon isch aifach z uffwändig und koschtet z vyyl. 
Rendiere duet s Betryybe vo dääne Kinosääl nimm allewyyl. 
Vor em Kiechli denn scho s Plazza, Eldorado, Capitol und vyyl mee. 
Alli zämme sin nimmi doo, verschwunden und hän gsait aadie. 
Und am Änd goots nach dr Reegierig, das isch jetz woor, 
verschwindet denn au no s Musical Theater in de neggschte Joor. 
Nämme mer denn no d Hotel und Baize wo verschwinde, s duet aim wee, 
gits in Basel am Änd denn wiirgglig nimm soo vyyl z gsee. 
 

Wenn de hit den duur d Staine laufsch, mergsch es an jedem Egge, 
nimm Popkornduft, sondern dä vo Burger, wo denn iiberaal kasch schmegge. 
Die Burger Baize spriessen uss em Boode, wie Unkrut, zem verschregge. 
Soo extrem isch das worde, dass di nim kasch vor dene verstegge. 
De kasch joo bald wiirgglig kaini zää Schritt duur d Strooss laufe, 
ooni ass de s Gfyyl hesch, muesch jetz sofort sone Burger kaufe. 
“Holy Cow”, “Hans im Glück”, und “Burger King“ oder wie sii die dien dauffe. 
Friener isch das none Kinostrooss gsi und hit ischs e Burger Schlauffe. 
Jetz luege mer was d Zuekunft bingt und wies mit em Kiechli wyter goot. 
Was denn irgendwenn uss däm scheenen alte Saal entstoot. 
Aber ebbe gege die neye Kinoriise het s Kiechli kai Broot. 
Mer hoffen ass dr Voorhang uf dr Biini aber wyters offe stoot. 

 
D Kinos sind jetz us dr Stainen ewägg, s Pathé isch zwoor passé, 
bi uns uf em Waage kasch aber immer no groosses Kino gsee. 

 
 
E scheeni Fasnacht wintschen eich 
D’ Escargots-Fratze 1993 
 
______________________________________________________________ 
 

Wettsch Gönner vo de Escargots-Fratze 1993 wärde? 
Denn gang doch grad schnäll uff unseri Websytte und mäld di aa, 
dermit du in Zuekunft nitmee verbassisch. Mer fraien uns uff di. 
www.escargots-fratze.ch 

 

 
Hilf dr bescht Waage vo dr Fasnacht zfinden und 
schigg e SMS (Fr. 0.40/SMS) vom Morge- bis 
Ändstraich mit em Inhalt: Waage (Nr.) an d 

Nummere 880 und gwinn e Goldvreneli 
 
Mer hän d Nummere 088!! ☺ und fraien uns uff 
dyyni Stimm. Vyyle Dangg. 
 

 

P.S. 
 
D Ladäärne-Uusstellig uff em Minschterplatz und d Waage- und Reggwisyte-
Uusstellig bi dr Kasäärne sin vom Määntig znacht bis am Mittwuch demoorge! 
Deert und an de 3 Verkaufsständ (CINS) in dr Stadt ka men au alli Zeedel und 
Schnitzelbängg, d Blaggedde und dr Rädäbäng kaufe. Am Frytig, 23. Februar 
und Samschtig, 24. Februar 2024 findet uf em Barfi die 1. Lektion statt. 
Fasnacht für alli zum Kennelehre und Usprobiere! jetzt-fasnacht.ch D 

Zeedellääsede isch am Sunntig noo dr Fasnacht 2024, am 25. Hoornig, vom 
Finfi bis am Siibeni zoobe, in dr Baseldytschi Bihni (im Lohnhof 4). D Foyer-
Bar isch vom Vieri ewägg offe. 
 
Dä Zeedel isch druggt woorde vo dr: Amerbach’ sche Druckerei, Muttenz 


